Agong, Permaisuri Berangkat Ke Brunei

SEPANG, 9 Mei (Bernama) -- Yang di-Pertuan Agong Tuanku Abdul Halim Mu'adzam Shah
dan Raja Permaisuri Agong Tuanku Hajah Haminah berangkat ke Brunei Darussalam pada
Rabu, bagi mengadakan lawatan negara selama tiga hari.

Pesawat yang membawa Seri Paduka berdua berlepas kira-kira pukul 3.10 petang dari
Kompleks Bunga Raya, Lapangan Terbang Antarabangsa Kuala Lumpur (KLIA) di sini.

Sebelum berangkat, nyanyian lagu Negaraku dimainkan dan 21 das tembakan meriam
dilepaskan.

Tuanku Abdul Halim turut berkenan memeriksa barisan kehormat yang terdiri daripada 103
pegawai dan anggota Batalion 1 Rejimen Askar Melayu Diraja. Doa dibacakan Mufti Wilayah
Persekutuan Datuk Wan Zahidi Wan Teh.

Lawatan itu merupakan yang pertama oleh Seri Paduka setelah ditabalkan sebagai Yang
di-Pertuan Agong XIV pada 11 April lepas.

Seri Paduka berdua dijadual berangkat pulang ke tanah air Jumaat ini.

